
U IME FEDERACIJE BOSNE I HERCEGOVINE

Kantonalni sud Novi Travnik u vijeću sastavljenom od sudaca: Mehmedalija Huseinović predsjednik vijeća, te Slavko Marić i Nijaz Krnjić članovi vijeća, uz sudjelovanje zapisničara Ivane Čorić u krivičnom predmetu protiv optuženih Adnana Mušović i Nedima Vilić zbog krivičnog djela “razbojništvo” iz čl. 289. stav 2. u vezi sa čl. 31. KZ BiH po optužnici Kantonalnog tužilaštva Travnik broj: Kt-433/09 od 02.07.2009. godine nakon održanog usmenog glavnog i javnog pretresa u prisustvu optuženih, njihovih branitelja advokata Omara Mehmedbašić iz Sarajeva i Kerima Čelik iz Sarajeva, te zastupnika optužnice kantonalnog tužitelja Kantonalnog tužiteljstva Travnik Mehe Bradića po obavljenom vijećanju i glasanju dana 04.12.2009. godine donosi, a predsjednik vijeća javno objavljuje slijedeću:

P R E S U D U

Optuženi:

1. Adnan Mušović sa podacima kao u spisu predmeta i 

2. Nedim Vilić sa podacima kao u spisu predmeta

K R I V I  S U

što su:

dana 03.04.2009. godine oko 02,00 sati u mjestu Bukve, općina Vitez, upotrebom sile i prijetnje da će izravno napasti na život oštećenog Smajić Sulje, njegove supruge i malodobog sina u cilju da sebi pribave protupravnu imovinsku korist po prethodnom dogovoru zajedno sa Ahmetović Sabahudinom zvani “Sapko” i “Srce” i Feković Amorom zvani “Aladin”, “Kobac”, “Anes” koji su u bjekstvu i nisu dostupni organima gonjenja, nakon što su od osumnjičenih Varupa Jasminai Varupa Murisa dobili informaciju da se oštećeni Smajić Suljo bavi preradom mesa i da posjeduje veću količinu novca u kući, te zajedno izvršili obilazak kuće Smajić Sulje, dovezli se do kuće oštećenog sa vozilom “Fiat Punto” kojim je upravljao osumnjičeni Mušović Adnan, stavili maskirne kape na glavu, osim osumnjičenog Vilić Nedima, potom uz pomoć podesnog predmeta nasilno otvorili ulazna vrata kuće oštećenog Smajić Sulje, ušli u kuću dok je oštećeni zajedno sa svojom suprugom Smajić Feridom i mldb. sinom spavao u kući, pa kada se supruga oštećenog Smajić Ferida probudila i vidjela osumnjičene u hodniku povikala je: “Suljo, evo lopova”, osumnjičeni su joj se obratili psovkom: “Jebem vam majku dajte pare”, a jedan od njih ju je jako odgurano unazad i oborio pored oštećenog Sulje Smajića kojeg su osumnjičeni počeli tući tražeći novac, a osumnjičeni koji je držao pištolj u ruci zadao mu udarac pištoljem u predjelu bočnog dijela glave i oborio ga na pod, ponovno tražeći novac i psujući: “Jebem vam majku dajte pare”, pa kada im je oštećeni rekao da uzmu novac koji se nalazio na stolu, sa stola oduzeli i prisvojili sav novac u iznosu od 1.500,00 KM nakon čega je osumnjičeni koji je držao pištolj u ruci ispalio jedan metak iz pištolja u pravcu noge oštećenog u uvjerenju da ošećeni ima još novca, cijelo vrijeme tražeći još novca, pa kada je ošećeni ponovo rekao da nema više novca kod sebe i molio da ga puste osumnjičeni koji je držao pištolj u ruci ispalio je još tri metka, 2 u pravcu nogu oštećenog, a jedan u pravcu stomaka, pa prilikom ispaljenja svakog hica tražio novac od oštećenog, kojom prilikom je oštećeni zadobio teške tjelesne povrede u vidu ustrijelne rane u području trbušne stijenke sa prodorom u trbušnu šupljinu i ustrijelnu ranu u području obje natkoljenice, a kada se probudio malodobni sin oštećenog Eldin (starosti 5 godina) povikao je:”Nemojte Boga ti dirati mamu i babu”, dok je ošećeni cijelo vrijeme ponavljao:”Nemojte me, pustite me, uzeli ste novac, šta hoćete više” pa kada su se uvjerili da ošećeni nema više novca, oštećenog koji je krvario od zadobijenih povreda vezali ljepljivom selotejp trakom ruke iza leđa i noge, a na isti način vezali njegovu suprugu i mldb. sina, kako ne bi mogli pozvati u pomoć, a potom napustili kuću oštećenog.

Čime su počinili krivično djelo “razbojništvo” iz čl. 289. stav 2. KZ F BiH u vezi sa čl. 31. istog zakona,

Pa ih sud primjenom navedenih zakonskih odredbi kao i uz primjenu odredaba čl. 42, čl. 43, čl. 49 I čl. 51. stav 1. tačka b) KZ F BiH za počinjeno krivično djelo pojedinačno 

O S U Đ U J E 

· Optuženog Adnana Mušović na kaznu zatvora u trajanju od 4 godine

· Optuženog Nedima Vilića na kaznu zatvora u trajanju od 4 godine i 6 mjeseci

Svakom optuženom pojedinačno se u izrečenu kaznu zatvora u skladu sa odredbama čl. 57. KZ F BiH uračunava vrijeme koje su proveli u pritvoru i to vremenski period od 13.04.2009. godine pa dalje za Adnana Mušović, a od 07.05.2009. godine za Nedima Vilić pa dalje do pravosnažnosti presude. 

Temeljem odredbi čl. 212. stav 3. ZKP F BiH oštećeni Suljo Smajić se radi ostvarivanja imovinsko pravog zahtjeva u cijelosti upućuje na parnični postupak. 

Temeljem odredbi čl. 202. stav 1. ZKP F BiH troškove krivičnog postupka snose optuženi solidarno, a konačna visina troškova će biti naknadno utvrđena posebnim rješenjem predsjednika vijeća. 

Zapisničar                                                                        Predsjednik vijeća-sudac

Ivana Čorić                                                                        Mehmedalija Huseinović

Istodobno temeljem odredbe čl. 152. stav 1. i čl. 302. ZKP F BiH, a iz razloga koji su propisani odredbom čl. 146. stav 1. tačka a) i d) istog Zakona u odnosu na optuženog Adnana Mušović, a iz razloga koji je propisan odredbom čl. 146. stav 1. tačka c) i d) u odnosu na optužeog Nedima Vilić produžava se pritvor i isti po ovom rješenju najduže može trajati 9 mjeseci, odnosno do upućivanja optuženih na izdržavanje kazne zatvora. 

O produženju pritvora će biti izrađeno posebno rješenje.

Zapisničar                                                                    Predsjednik vijeća- sudac

Ivana Čorić                                                                  Mehmedalija Huseinović

